10 сакавіка 2022 г. – 75 гадоў з дня нараджэння Ніны Васільеўны Дыдышка (1947), педагога, работніка культуры, паэтэсы

[image: C:\Users\Spravohsnaiy2\Desktop\tovhmMuupGo.jpg]Ніна Васільеўна Дыдышка нарадзілася 10 сакавіка 1947 г. у в. Ліпск Ляхавіцкага раёна Брэсцкай вобласці. Бацькі яе былі духоўна багатымі людзьмі, імкнуліся даць сваім чатыром дочкам добрую адукацыю. Дочкі былі выхаваны працавітымі, нават касіць і хадзіць за плугам умелі, мелі кожная сабе які-небудзь талент: вышыванне крыжыкам і гладдзю, малюнак крэйдамі, дзіўны на ўсё сяло голас. Пасля заканчэння сямігодкі Ніна Дыдышка паступіла ў Брэсцкае музычнае вучылішча, бо мела ад маці добры голас, але на вучобу не паехала.
Закончыла сярэднюю школу (1965) і паступіла ў Брэсцкі педагагічны інстытут імя А. С. Пушкіна. Пасля яго заканчэння ў 1969 г. настаўнічала ў Ляхавіцкім раёне. Затым былі пераезды па месцы працы мужа. На Пружаншчыне – з 1976 г. Працавала ў Чахецкай школе, потым у Пружанскай вячэрняй, у Доме піянераў і школьнікаў. У 1978 г. прыйшла на працу ў дзіцячую бібліятэку г. Пружаны на пасаду бібліятэкара чытальнай залы, дзе працавала шэсць гадоў. З 1984 г. выкладала беларускую мову і літаратуру ў СШ № 3. З 1990 г. і да выхаду на пенсію ў 2004 г. – настаўніца ў СШ № 5. Мае шматлікія падзякі за працу на ніве адраджэння беларускай мовы.
У 2014 г. Н. В. Дыдышка вярнулася да педагагічнай справы, да напрамка, які яна любіць, да якога ляжыць душа. Перадавала літаратурны вопыт і навучала дзяцей паэтычнаму слову ў аб’яднанні «Магія слова» пры Цэнтры творчасці дзяцей і моладзі г. Пружаны.
[bookmark: _GoBack]Пісаць вершы Ніна Дыдышка пачала ў студэнцкія гады, калі вучылася на філалагічным факультэце. У сэрцы Ніны Васільеўны заўседы жыве паэзія, жаданне тварыць, любіць жыццё. І вершы ў яе светлыя, а мова, якой яны напісаны, жывая, яскравая, вобразная. Чытаючы вершы пружанскай паэтэсы, разумееш, што яна рамантычная натура, чулая і надае глыбокі сэнс унутранаму свету жанчыны, стану яе душы.
Яе творы можна пачытаць у газетах «Раённыя будні», «Заря», «Лiтаратура і мастацтва», «Настаўніцкая газета», «Краязнаўчая газета», у часопісах «Родная прырода», «Алеся». Брэсцкая газета «Народная трыбуна» друкавала паэтычны цыкл «На крылах кахання». Выдала аўтарскія зборнікі: «Думкі з дарогі» (2007), «Любви дарующей крыло» (2010), «Жаночы след» (2012), «Нітка караляў» (2014), «Лістота» (2017). Дзве кнігі аўтаркі захоўваюцца ў фондзе Нацыянальнай бібліятэкі Беларусі.
У 2010 г. свет пабачыла кніга «Вспомним всех поименно…», у стварэнні якой прымала ўдзел і Ніна Васільеўна. Кніга прысвечана ветэранам Вялікай Айчыннай вайны з Пружаншчыны. У 2014 г. Ніна Васільеўна стала адной з аўтараў літаратурна-мастацкага праекта «Тэксты», большасць твораў у якім былі прысвечаны выбітнаму беларускаму дзеячу Тадэвушу Рэйтану.
Н. В. Дыдышка цікавіцца лёсам жанчын, якія былі музамі вялікіх людзей і выбітных постацяў гісторыі. У 2017 г. выдала кнігу «Музы», у якой распавядае пра любімых жанчын Янкі Купалы, Міхася Забэйды-Суміцкага, Станіслава Жукоўскага, Тадэвуша Касцюшкі і інш.
Чалавек, які не любіць доўга сядзець на месцы. У сваіх дарожных нататках Ніна Васільеўна дзеліцца ўражаннямі ад падарожжаў па свеце: Францыя, Германія, Аўстрыя, Іспанія, Бельгія. 
[image: C:\Users\Spravohsnaiy2\Desktop\ФОТО БИБЛИОТЕКА 2021-2022\IMG_20180914_182939.jpg]Ніна Васільеўна – вельмі прыемны чалавек, у яе шмат сяброў і аднадумцаў, актыўна ўдзельнічае ў культурным жыцці горада. Неаднаразова станавілася ганаровай госцяй творчых сустрэч, якія праходзілі ва ўстановах культуры і адукацыі горада, у музеі-сядзібе «Пружанскі палацык». Доўгі час з’яўляецца ўдзельніцай клуба “Сяброўка” Пружанскай ЦРБ ім. М. Засіма. Праяўляе сваю актыўную грамадзянскую пазіцыю. На працягу дзесяці гадоў была старшынёй ветэранскай арганізацыі настаўнікаў СШ № 5, доўгі час была членам прэзідыўма раённага Савета ветэранаў і актыўным членам раённага Савета ветэранаў. Мае падзякі ад раённай арганізацыі прафсаюза работнікаў адукацыі.

